
1. Իրավական ակտի անհրաժեշտությունը (նպատակը)

«Հայաստանի Հանրապետությունում պեստիցիդների և ագրոքիմիկատների գրանցման համար թունաբանահիգիենիկ գնահատման փորձարկման արդյունքներն ընդունելի երկրների ցանկը հաստատելու մասին» Հայաստանի Հանրապետության կառավարության որոշման նախագծի ընդունման անհրաժեշտությունը պայմանավորված է «Բուսասանիտարիայի մասին» ՀՀ օրենքի 8-րդ հոդվածի 3-րդ մասի պահանջով: 
2. Կարգավորման հարաբերությունների ներկա վիճակը և առկա խնդիրները

Ներկա դրությամբ ՀՀ իրավական ակտերով սահմանված չէ այն երկրների ցանկը, որոնց կողմից կատարված թունաբանահիգիենիկ գնահատման փորձարկման արդյունքներն ընդունելի կլինի Հայաստանի Հանրապետությունում պեստիցիդների և ագրոքիմիկատների գրանցման համար: Ստեղծված իրավիճակում նույնիսկ զարգացած երկրների առաջադեմ գիտահետազոտական ինստիտուտների և լաբորատորիաների կողմից կատարված թունաբանահիգիենիկ գնահատման արդյունքները հիմք չեն հանդիսանում Հայաստանի Հանրապետությունում պեստիցիդների և ագրոքիմիկատների գրանցման ժամանակ:
3. Տվյալ բնագավառում իրականացվող քաղաքականությունը. 
Նախագիծը չի ներառում բնագավառում իրականացվող գործող քաղաքականության փոփոխություն:

4. Կարգավորման նպատակը և բնույթը
Իրավական ակտի ընդունմամբ հստակ և սպառիչ կսահմանվի այն երկրների ցանկը, որոնց կողմից կատարված թունաբանահիգիենիկ գնահատման փորձարկման արդյունքներն ընդունելի կլինի Հայաստանի Հանրապետությունում պեստիցիդների և ագրոքիմիկատների գրանցման ժամանակ: Միաժամանակ գործող որոշումը կհամապատասխանեցվի «Բուսասանիտարիայի մասին» ՀՀ օրենքի պահանջներին:
5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ գյուղատնտեսության նախարարության սննդամթերքի անվտանգության պետական ծառայության մասնագետների կողմից, և նախագծի մշակման գործընթացում այլ ինստիտուտներ և անձինք չեն ներգրավվել:

6.Ակնկալվող արդյունքը
Իրավական ակտի նախագծի ընդունման դեպքում Հայաստանի Հանրապետությունում պեստիցիդների և ագրոքիմիկատների գրանցման ժամանակ լրացուցիչ թունաբանահիգիենիկ գնահատում իրականացնելու անհրաժեշտություն չի առաջանա, եթե այդ աշխատանքները արդեն կատարվել են սույն նախագծով հաստատվող ցանկում ներառված երկրներից որևիցե մեկում: Պեստիցիդների և ագրոքիմիկատների գրանցման ընթացակարգը որոշակի կպարզեցվի, գրանցման ներկայացնող ֆիզիկական և իրավաբանական անձինք կձերբազատվեն լրացուցիչ աշխատանքից, կբացառվի աշխատանքի կրկնողությունը: 






